
AGLOMERATSIYALARDA 
AQLLI MONITORING TIZIMINI 
JORIY ETISHNING USLUBIY 
JIHATLARI

Mardonov Shohruh Shuhrat o‘g‘li
TDSHU tayanch doktoranti
E-mail: shohruh_mardonov@tsuos.uz
ORCID: 0009-0002-2722-3231

Annotatsiya. Maqolada Toshkent aglomeratsiyasidagi jadal urbanizatsiya jarayonlari va ular keltirib chiqarayotgan tizimli 
muammolar tahlil qilingan. Muallif tomonidan London, Seul va Tokio kabi yirik megapolislarning havo sifatini nazorat 
qilish, transport oqimini boshqarish va resurslarni tejash borasidagi tajribasi o‘rganilgan. Tadqiqot natijasida Toshkent 
aglomeratsiyasi uchun raqamli texnologiyalarga asoslangan besh bosqichli boshqaruv modeli va “Aqlli monitoring” tizimi 
taklif etilgan.

Kalit soʻzlar: Toshkent aglomeratsiyasi, urbanizatsiya, raqamlashtirish, ULEZ tizimi, TOPIS tizimi, aqlli shahar, ekologik 
monitoring, transport boshqaruvi.
Abstract. The article analyzes the intensive urbanization processes in the Tashkent agglomeration and the resulting 
systemic challenges. The author examines the experience of major metropolises such as London, Seoul, and Tokyo in air 
quality control, traffic management, and resource conservation. Based on the research findings, a five-stage management 
model and a “Smart Monitoring” system based on digital technologies are proposed for the Tashkent agglomeration. 

Key words: Tashkent agglomeration, urbanization, digitalization, ULEZ system, TOPIS system, Smart City, environmental 
monitoring, traffic management.
Аннотация. В статье анализируются процессы интенсивной урбанизации в Ташкентской агломерации и 
возникающие системные проблемы. Автор исследует опыт крупнейших мегаполисов, таких как Лондон, Сеул 
и Токио, в области контроля качества воздуха, управления транспортными потоками и ресурсосбережения. По 
результатам исследования предложена пятиэтапная модель управления и система «умного мониторинга» на 
основе цифровых технологий для Ташкентской агломерации.

Ключевые слова: Ташкентская агломерация, урбанизация, цифровизация, система ULEZ, система TOPIS, умный 
город, экологический мониторинг, управление транспортом.

K I R I S H
Bugungi kunda Toshkent aglomeratsiyasi hududida urbanizatsiya jarayonlari jadal sur’atlar bilan 

kechmoqda. Aholining tabiiy o‘sishi va migratsiya oqimlarining kuchayishi, transport vositalari sonining ortishi, 
shuningdek, qurilish va sanoat tarmoqlarining kengayishi o‘zaro bog‘liq murakkab muammolar majmuini yuzaga 
keltirmoqda. Ushbu jarayonlar ekologik holatga, shaharsozlik rejalashtirishiga hamda investitsiya muhitiga 
tizimli ta’sir ko‘rsatib, shahar boshqaruvida yangicha va kompleks yondashuvlarni talab etmoqda.

Mazkur sharoitda aglomeratsiyalar rivojlanishini samarali tartibga solish uchun raqamli texnologiyalarni 
joriy etish bugungi kunning eng dolzarb vazifalaridan biri hisoblanadi. Raqamli yechimlar orqali transport 
oqimlarini optimallashtirish, atrof-muhit holatini real vaqt rejimida monitoring qilish, yer va suv resurslaridan 
foydalanishni oqilona boshqarish imkoniyatlari kengayadi.

Ta’kidlash joizki, bu borada jahon tajribasi boy va xilma-xil bo‘lib, uning ilg‘or jihatlarini milliy shart-sharoitlar 
va hududiy xususiyatlarni inobatga olgan holda moslashtirish aglomeratsiyalar rivojlanishi bilan bog‘liq 
muammolarni samarali hal etishga xizmat qiladi. Xususan, London, Seul va Tokio kabi yirik aglomeratsiyalar 
tajribasini o‘rganish va umumlashtirish havo sifati monitoringi, trafik zichligini hisoblash, shuningdek, suv va yer 
resurslaridan foydalanishni raqamlashtirishga asoslangan “aqlli” monitoring tizimini ishlab chiqish uchun muhim 
metodologik asos bo‘lib xizmat qiladi.

Mazkur tajribalar asosida mahalliy sharoitlarga moslashtirilgan raqamli boshqaruv modeli Toshkent 
aglomeratsiyasining barqaror rivojlanishini ta’minlash, ekologik xavfsizlikni kuchaytirish va investitsiyaviy 
jozibadorlikni oshirishga ijobiy ta’sir ko‘rsatishi mumkin.

M A V Z U G A  O I D  A D A B I Y O T L A R  S H A R H I
Aglomeratsiyalarni boshqarishda raqamli texnologiyalarni qo‘llash masalasi bugungi kunda jahon ilmiy 

hamjamiyati e’tibor markazida bo‘lib kelmoqda. Xususan, William J. Mitchell, Christopher E. Borroni-Bird 
va Lawrence D. Burns zamonaviy shaharsozlik, raqamli texnologiyalar hamda “aqlli shahar” (Smart City) 
konsepsiyasining yetakchi nazariyotchilari sifatida e’tirof etiladi. Ushbu olimlar shahar infratuzilmasini yagona 
“raqamli asab tizimi” sifatida talqin qilib, raqamli boshqaruv yechimlari shahar transporti va resurslaridan 
foydalanish samaradorligini sezilarli darajada oshirishini ilmiy asoslab berganlar. Jumladan, Seul shahrida joriy 
etilgan TOPIS (Transport Operation and Information Service) tizimi tirbandlik darajasini 20-30 foizga qisqartirish 
imkonini bergani empirik tadqiqotlar bilan tasdiqlangan [2].

Ekologik iqtisodiyot sohasidagi yetakchi mutaxassislardan biri – Matthew E. Kahn – o‘zining Green 
Cities: Urban Growth and the Environment asarida urbanizatsiya jarayonini ekologiya uchun faqat xavf omili 
sifatida emas, balki resurslarni markazlashgan va samarali boshqarish imkoniyati sifatida baholaydi. Uning 
ta’kidlashicha, shahar zichligini raqamli texnologiyalar yordamida oqilona boshqarish transportdan chiqadigan 
zararli emissiyalarni kamaytirishning eng maqbul va barqaror yo‘llaridan biri hisoblanadi [3].

Shuningdek, Tokio tajribasiga bag‘ishlangan tadqiqotlarda, xususan Tokyo Metropolitan Government 
tomonidan 2021-yilda e’lon qilingan hisobotlarda suv va energiya resurslari isrofini kamaytirishda IoT (Buyumlar 
interneti) sensorlari va aqlli monitoring tizimlarining ahamiyati yuqori baholangan [9]. Mazkur texnologiyalar real 
vaqt rejimida ma’lumot yig‘ish va tahlil qilish orqali shahar infratuzilmasini aniq va moslashuvchan boshqarish 
imkonini beradi.

Shu bilan birga, O‘zbekistonda, xususan Toshkent aglomeratsiyasini boshqarishda xorijiy “aqlli shahar” 
modellarini mahalliy sharoitlarga moslashtirish (lokalizatsiya qilish) masalasi hali yetarli darajada kompleks ilmiy 
tadqiq etilmagan. Bu holat mazkur yo‘nalishda chuqurlashtirilgan ilmiy izlanishlar olib borish, xalqaro tajribani 
tizimli tahlil qilish va milliy raqamli aglomeratsiya boshqaruvi modelini ishlab chiqish zaruratini yuzaga keltiradi.

T A D Q I Q O T  M E T O D O L O G I YA S I
Mazkur tadqiqotni amalga oshirish jarayonida tizimli yondashuv va kompleks tahlil usullaridan foydalanildi. 

Tadqiqot doirasida yirik xalqaro aglomeratsiyalar – London, Seul va Tokio – ning aglomeratsiya boshqaruvi 
modellari qiyosiy tahlil qilindi. Ushbu jarayonda ularning raqamli va texnologik yechimlari, shuningdek, 
amaliyotda erishilgan asosiy samaradorlik ko‘rsatkichlari (KPI) tizimli ravishda baholandi.

Shu bilan birga, Toshkent shahrida transport oqimlari intensivligi, havo ifloslanish darajasi hamda suv va 
energiya resurslaridan foydalanish samaradorligiga oid ochiq statistik va institutsional ma’lumotlar o‘rganildi. 
Ushbu ma’lumotlar asosida mavjud holat tahlil qilinib, muammoli jihatlar aniqlashtirildi.

Raqamli texnologiyalarni aglomeratsiya boshqaruviga joriy etish natijasida kutilayotgan iqtisodiy va ekologik 
samaradorlik matematik modellashtirish hamda ekspert baholash usullari yordamida hisoblab chiqildi. Natijalar 
raqamli boshqaruv yechimlarining Toshkent aglomeratsiyasida qo‘llanilishi barqaror rivojlanish, ekologik 
xavfsizlik va resurslardan oqilona foydalanishni ta’minlashda yuqori salohiyatga ega ekanligini ko‘rsatdi.

T A H L I L  V A  N A T I J A L A R
Tadqiqot natijalari shuni ko‘rsatadiki, London aglomeratsiyasi boshqaruvida asosiy ustuvor yo‘nalishlardan 

biri transportdan chiqadigan zararli gazlar hajmini qisqartirish hisoblanadi. Mazkur maqsadda shaharda ULEZ 
(Ultra Low Emission Zone) tizimi joriy etilgan bo‘lib, u shahar havosini transport chiqindilaridan tozalashga 
qaratilgan eng qat’iy va samarali mexanizmlardan biri sifatida e’tirof etiladi. Ushbu tizim dastlab Londonda 
amaliyotga tatbiq etilgan bo‘lib, hozirgi kunda ko‘plab megapolislarga namuna bo‘lib xizmat qilmoqda.

ULEZ tizimining asosiy konsepsiyasi atrof-muhitga eng katta zarar yetkazadigan, ya’ni eskirgan va 
yuqori darajada ifloslantiruvchi transport vositalarining shahar hududiga kirishini cheklashdan iborat. Shahar 
markaziga faqat belgilangan ekologik standartlarga javob beradigan avtomobillar kirishiga ruxsat etiladi. 

Amaldagi talablarga ko‘ra, benzin dvigatelli avtomobillar Euro 4, dizel dvigatelli transport vositalari esa Euro 6 
standartlariga mos bo‘lishi lozim. Ushbu talablarga javob bermaydigan avtomobil egalari zonaga kirgan har bir 
kun uchun Londonda o‘rtacha £12.50 miqdorida to‘lov amalga oshirishlari shart. Tizim yil davomida, sutkaning 
24 soati ishlaydi (Rojdestvo bayrami mustasno).

ULEZ tizimining texnologik asosini ANPR (Automatic Number Plate Recognition) – davlat raqamlarini 
avtomatik aniqlovchi kameralar tashkil etadi. Zonaning barcha kirish va chiqish nuqtalariga o‘rnatilgan ushbu 
kameralar har bir transport vositasining raqamini skanerlab, uni transport vositalarini ro‘yxatga olish bazasi 
bilan solishtiradi hamda dvigatelning ekologik talablarga muvofiqligini soniyalar ichida aniqlaydi. Agar avtomobil 
belgilangan standartlarga javob bermasa va kunlik to‘lov amalga oshirilmagan bo‘lsa, tizim avtomatik tarzda 
jarima xatini shakllantirib, egasiga yuboradi.

Bundan tashqari, London bo‘ylab yuzlab yuqori aniqlikdagi havo sifati datchiklari o‘rnatilgan bo‘lib, ular 
real vaqt rejimida ekologik holatni monitoring qiladi. Ushbu ma’lumotlar ochiq raqamli xaritalarda aks ettiriladi 
va aholiga qaysi hududlarda harakatlanish ekologik jihatdan xavfsizroq ekanini ko‘rsatadi. Shahar miqyosidagi 
barcha ma’lumotlar London Datastore platformasida jamlanadi. Mazkur platforma olimlar, tadqiqotchilar va 
startaplar uchun havo sifatini yaxshilashga qaratilgan yangi raqamli yechim va ilovalarni ishlab chiqish imkonini 
yaratadi.

London tajribasi shuni ko‘rsatadiki, ULEZ tizimi joriy etilgach, shahar muhitida sezilarli ijobiy o‘zgarishlar 
kuzatilgan. Xususan, shahar markazida havo ifloslanishi darajasi 40-50 foizgacha kamaygan, havo sifatining 
yaxshilanishi natijasida astma va boshqa nafas yo‘llari kasalliklari bilan bog‘liq shifoxonaga murojaatlar sezilarli 
darajada qisqargan. Shuningdek, aholi va tadbirkorlik subyektlari jarimalardan qochish va qulaylikni oshirish 
maqsadida eskirgan avtomobillarni ekologik toza transport vositalari yoki elektromobillarga almashtirishga faol 
o‘ta boshlagan.

Transport boshqaruvi tizimi borasida Seul tajribasi ham alohida ilmiy-amaliy ahamiyatga ega. Ushbu shahar 
dunyodagi eng ilg‘or transport boshqaruvi platformalaridan biri – TOPIS (Transport Operation and Information 
Service) bilan mashhur. Seulda barcha avtobuslar, taksilar va metro tizimi GPS texnologiyalari orqali yagona 
markazlashgan platformaga ulangan bo‘lib, tizim real vaqt rejimida tirbandliklarni aniqlaydi va svetoforlarni 
avtomatik tarzda moslashtiradi.

Shuningdek, Seul shahrida tungi avtobus yo‘nalishlari (“Owl Bus”) mobil aloqa operatorlarining katta 
hajmdagi ma’lumotlari asosida optimallashtirilgan. Ya’ni, aholining kechki va tungi vaqtda qaysi hududlarda 
ko‘proq to‘planishi tahlil qilinib, yo‘nalishlar shunga mos ravishda shakllantiriladi. Bundan tashqari, haydovchilar 
mobil ilovalar orqali bo‘sh avtoturargohlarni oldindan ko‘rish va bron qilish imkoniyatiga ega bo‘lib, bu transport 
oqimlarini yanada tartibli boshqarishga xizmat qiladi.

1-jadval. Shahar boshqaruvida xalqaro tajribaning mahalliy adaptatsiyasi
Shahar (Mintaqa) Tajriba yo‘nalishi Mahalliy moslashuv mexanizmi

London (Yevropa) Havo Sifati va Ultra Past 
Emissiya Zonalari (ULEZ)

Qattiq shaharsozlik qoidalari va harakatni cheklash sxemalari 
uchun aniq sensor ma’lumotlaridan foydalanish.

Seul (Sharq) Yuqori texnologiyali trafik 
boshqaruvi (TOPIS)

Mavjud svetofor tizimlarini trafik zichligi ma’lumotlari bilan 
bog‘lash orqali AI-ga asoslangan optimallashtirish.

Tokio (Sharq) Resurslardan Yuqori 
Samaradorlik

Suv tizimlarida oqishni aniqlashning aqlli texnologiyalarini 
mahalliy tarmoqqa integratsiya qilish.

Tokio tabiiy resurslardan tejamkor foydalanish hamda yer osti infratuzilmasini raqamlashtirish sohasida 
dunyodagi yetakchi shaharlar qatoridan o‘rin egallaydi. Xususan, Tokioda suv quvurlaridan sizib chiqish 
(leakage) darajasi dunyo miqyosida eng past ko‘rsatkichlardan biri bo‘lib, 3 foizdan kamni tashkil etadi. Ushbu 
natijaga yuqori sezuvchan akustik sensorlar, shuningdek, suv bosimini real vaqt rejimida raqamli nazorat qilish 
tizimlari orqali erishilgan.

Tokioning yuqori darajadagi urbanizatsiyasi va zich qurilishi sharoitida yer ostidagi barcha kommunikatsiyalar 
– metro tarmoqlari, suv va gaz quvurlari, elektr va aloqa kabellari – raqamli 3D xaritalar asosida boshqariladi. 
Bu yondashuv qurilish va rekonstruksiya jarayonlarida avariyalar xavfini sezilarli darajada kamaytiradi. Bundan 
tashqari, suv toshqinlari va zilzilalarni monitoring qilish maqsadida shahar bo‘ylab minglab sensorlar o‘rnatilgan 
bo‘lib, ular xavf yuzaga kelganda aholini avtomatik ogohlantirish imkonini beradi.

Yuqoridagi tajribalarni umumlashtirgan holda, Toshkent aglomeratsiyasi uchun havo sifati monitoringi, trafik 
zichligini hisoblash, suv va yer resurslaridan foydalanishni raqamlashtirishga qaratilgan aqlli monitoring tizimi 
loyihasini mahalliy sharoitlarga moslashtirish maqsadga muvofiqdir. Mazkur loyiha doirasida havo sensorlari 
tarmog‘i, trafikni boshqarish algoritmlari hamda suv quvurlaridagi isrofgarchiliklarni aniqlash va oldini olish 
mexanizmlarini joriy etish taklif etiladi.

Taklif etilayotgan loyiha London, Seul va Tokio kabi yirik megapolislarda muvaffaqiyatli sinovdan o‘tgan 
ilg‘or tajribalarga asoslanib, Toshkent aglomeratsiyasining hududiy, demografik va infratuzilmaviy xususiyatlarini 
hisobga olgan holda ishlab chiqilgan.

Loyihani amalga oshirish jarayoni beshta ketma-ket strategik bosqich asosida tashkil etilishi lozim:
Birinchi bosqich – rejalashtirish va konsepsiyalashtirish. Ushbu bosqichda xorijiy tajribalarni lokal 

sharoitlarga moslashtirish, texnologik ehtiyojlarni aniqlash, shuningdek, shahar va unga tutash hududlar uchun 
zarur bo‘lgan investitsiyalar hajmi, moliyalashtirish manbalari va mexanizmlarini belgilash amalga oshiriladi.

Ikkinchi bosqich – texnik infratuzilmani joriy etish. Bu bosqichda havo sensorlari, trafik kameralari va 
raqamli suv hisoblagichlarini belgilangan hududlarga o‘rnatish ishlari olib boriladi. Mazkur jarayonga yetakchi 
xorijiy va mahalliy mutaxassislarni jalb etish loyiha samaradorligini ta’minlovchi muhim omil hisoblanadi.

Uchinchi bosqich – ma’lumotlarni tahlil qilish va vizuallashtirish. Ushbu bosqichda barcha ma’lumotlarni 
yagona markazda jamlaydigan “Aqlli boshqaruv markazi” (Dashboard) platformasi yaratiladi. Platforma orqali 
real vaqt rejimida monitoring, prognozlash va boshqaruv qarorlarini qabul qilish imkoniyati ta’minlanadi.

To‘rtinchi bosqich – sinov va pilot loyiha. Tizim dastlab cheklangan hududda sinovdan o‘tkazilib, aniqlangan 
kamchiliklar asosida optimallashtiriladi. Bu bosqich texnologik va institutsional xatolarni oldindan bartaraf etish 
imkonini beradi.

Beshinchi bosqich – kengaytirish va integratsiya. Tizim butun aglomeratsiya hududiga joriy etilib, mavjud 
shahar boshqaruvi va infratuzilma platformalari bilan integratsiya qilinadi.

Loyiha ijrosi natijasida iqtisodiy va ekologik yo‘nalishlarda sezilarli ijobiy natijalarga erishilishi kutilmoqda 
(2-jadval). Xususan, aglomeratsiya hududida ekologik holat yaxshilanadi, trafik oqimlari optimallashtiriladi 
hamda yillik hisobda millionlab so‘m miqdorida iqtisodiy tejamga erishish imkoniyati yaratiladi.

Shuningdek, yagona raqamli boshqaruv platformasi orqali shaharsozlik va infratuzilmani rivojlantirish 
bo‘yicha tezkor, asoslangan va samarali qarorlar qabul qilish tizimi shakllantiriladi. Bu esa Toshkent 
aglomeratsiyasining barqaror rivojlanishini ta’minlashda muhim institutsional va texnologik poydevor bo‘lib 
xizmat qiladi.

2-jadval. Loyihaning kutilayotgan natijalari va KPI ko‘rsatkichlari
Yo‘nalish Kutilayotgan Samara Ko‘rsatkichlar (KPI)

Havo Sifati Nafas yo‘li kasalliklari pasayishi, aholi salomatligi 
yaxshilanishi.

PM2,5 va NOx darajasining yiliga 25% ga 
kamayishi.

Trafik zichligi Tirbandlik va yoqilg‘i sarfining kamayishi, sayohat 
vaqtining qisqarishi.

Yo‘llarning o‘rtacha o‘tkazuvchanlik 
tezligining 10-12 km/soatga oshishi.

Resurs nazorati Suv isrofgarchiligining oldini olish, irrigatsiya 
samaradorligi.

Suv yo‘qotishlarining 20% ga kamayishi va 
yer hosildorligini optimallashtirish.

Shunday qilib, aglomeratsiyani boshqarishning raqamli konseptual sxemasi uchta o‘zaro bog‘liq asosiy 
darajadan iborat bo‘lishi lozim.

1. Ma’lumotlar manbai (datchiklar darajasi)
Ushbu daraja real vaqt rejimida birlamchi ma’lumotlarni yig‘ishni ta’minlaydi va quyidagi komponentlarni 

o‘z ichiga oladi:
•	 havo sifatini o‘lchovchi sensorlar, jumladan PM2.5 va NOx kabi ifloslantiruvchi moddalar 

konsentratsiyasini aniqlovchi qurilmalar;
•	 transport oqimini kuzatuvchi smart-kameralar, yo‘l harakati zichligi va tirbandliklarni aniqlash uchun;
•	 suv va energiya sarfini o‘lchovchi raqamli hisoblagichlar, resurslardan foydalanish samaradorligini 

monitoring qilish maqsadida.
2. Ma’lumotlarni qayta ishlash (markaziy xab)
Mazkur darajada yig‘ilgan ma’lumotlar markazlashgan platformada jamlanadi va sun’iy intellekt (AI) hamda 

katta ma’lumotlar (Big Data) algoritmlari yordamida qayta ishlanadi. Ushbu jarayonlar prognozlash, naqshlarni 
aniqlash va muammoli holatlarni oldindan bashorat qilish imkonini beradi.

3. Ijro va nazorat darajasi (Dashboard)
Bu daraja boshqaruv qarorlarini qabul qilish va ularning ijrosini ta’minlashga xizmat qiladi hamda quyidagi 

funksiyalarni bajaradi:
•	 shahar hokimiyati va tegishli xizmatlar uchun yagona monitoring paneli orqali real vaqt rejimida 

nazoratni amalga oshirish;
•	 transport tirbandligi yuzaga kelganda svetoforlarni avtomatik boshqarish va oqimlarni qayta yo‘naltirish;
•	 havo ifloslanishi yoki boshqa xavf ko‘rsatkichlari oshganda avtomatik ogohlantirish tizimini ishga 

tushirish.

Taklif etilayotgan konseptual sxema ma’lumotlarni yig‘ishdan boshlab, ularni tahlil qilish va yakuniy 
boshqaruv qarorlarini qabul qilishgacha bo‘lgan to‘liq boshqaruv zanjirini qamrab oladi. Tizim “feedback” (qayta 
aloqa) tamoyili asosida ishlashi orqali aglomeratsiya infratuzilmasini real vaqt rejimida doimiy optimallashtirish 
imkonini beradi. Natijada resurslardan foydalanish samaradorligi oshadi, ekologik va transport muammolariga 
tezkor javob berish mexanizmi shakllanadi hamda aglomeratsiyaning barqaror rivojlanishi ta’minlanadi.

X U L O S A  V A  T A K L I F L A R
Tadqiqot natijalari shuni ko‘rsatadiki, Toshkent aglomeratsiyasi hududida kuzatilayotgan ekologik holat, 

transport tizimi va infratuzilma bilan bog‘liq muammolar o‘zaro uzviy bog‘liq bo‘lib, ularni alohida-alohida emas, 
balki yagona integratsiyalashgan raqamli platforma orqali kompleks tarzda hal etish maqsadga muvofiqdir. 
Xususan, London shahrida joriy etilgan ULEZ ekologik nazorat mexanizmi, Seulning TOPIS intellektual 
transport boshqaruvi modeli hamda Tokioda muvaffaqiyatli qo‘llanilayotgan resurslardan foydalanishni raqamli 
nazorat qilish tizimlarini mahalliy sharoitlarga moslashtirish aglomeratsiyani boshqarish samaradorligini sezilarli 
darajada oshirish imkonini beradi.

Taklif etilayotgan uch darajali konseptual sxema – ma’lumotlarni yig‘ish, qayta ishlash va ijro-nazorat 
bosqichlarini qamrab olgan holda – shahar ma’muriyati va tegishli xizmatlarga real vaqt rejimida, dalillarga 
asoslangan boshqaruv qarorlarini qabul qilish imkoniyatini yaratadi. Mazkur yondashuv orqali ekologik, 
transport va resurslar bilan bog‘liq jarayonlarni muvofiqlashtirilgan tarzda boshqarish ta’minlanadi.

Loyihani amaliyotga joriy etish natijasida havo ifloslanishini 25 foizgacha kamaytirish, transport harakati 
tezligi va uzluksizligini oshirish, shuningdek, suv va energiya resurslari bo‘yicha yo‘qotishlarni kamida 20 foizga 
qisqartirish hisobiga sezilarli iqtisodiy tejamkorlikka erishish kutilmoqda. Umuman olganda, mazkur raqamli 
boshqaruv modeli Toshkent aglomeratsiyasining barqaror rivojlanishini ta’minlash, aholining yashash sifatini 
yaxshilash hamda shahar boshqaruvida zamonaviy va samarali institutsional mexanizmlarni shakllantirish 
uchun mustahkam ilmiy-amaliy asos bo‘lib xizmat qiladi.

Materiallar va reklamalar pullik asosda chop etiladi. 
El.Pochta: sq143235@gmail.com

